
Alkohol bukan sahaja terdapat dalam produk makanan dan minuman tertentu, 
bahkan merupakan bahan yang sering digunakan dalam produk kosmetik seperti 
minyak wangi, produk penjagaan kulit dan lain-lain. Alkohol haram digunakan jika 
bahannya adalah arak atau khamar. Sehubungan dengan itu, kajian ini meneliti 
status halal alkohol dalam produk kosmetik berjenama di Malaysia. Seterusnya 
daripada isu ini, timbul beberapa persoalan dalam kajian penyelidik. Persoalan 
pertama ialah apakah penggunaan alkohol yang terdapat dalam produk kosmetik? 
Persoalan kedua apakah maksud arak menurut syarak? Persoalan ketiga apakah 
status alkohol dalam produk kosmetik berjenama di Malaysia? Persoalan keempat 
apakah jenis sebatian alkohol dan fungsi keselamatannya kepada pengguna? 
Kajian ini yang menggunakan reka bentuk penyelidikan kajian kualitatif dan 
melibatkan lapan orang pakar sains dan syariah sebagai informan kajian telah 
mencapai objektifnya. Pemilihan sampel kajian dilakukan secara rawak bagi 
produk-produk kosmetik yang dipilih. Kaedah pengumpulan data dalam kajian ini 
merangkumi temu bual dan pemerhatian bagi tujuan menganalisis data dan 
mendapatkan maklumat yang lebih tepat dan lengkap. Kajian makmal dan temu 
bual separa juga dijalankan di Makmal Institut Penyelidikan Produk Halal untuk 
mengetahui keselamatan kandungan dan jenis alkohol yang terdapat dalam 
produk kosmetik.  
 
 
Hasil kajian mendapati terdapat 13 sebatian alkohol yang telah dikenal pasti 
dalam sampel produk kosmetik iaitu 1,3-butanediol, 2-phenoxy ethanol, 1,2-
pentanediol, octanol, ethanol, phenyl ethyl alcohol, benzyl alcohol, 2-propanol, 
benzene methanol, 1-hexanol, propylene glycol, isopropyl alcohol, dan citronellol. 
Kesemua alkohol yang dikaji berfungsi sebagai agen pembersih dan bahan 
pelarut yang sesuai dan selamat digunakan ke atas kulit. Selain itu, status halal 
alkohol dalam produk kosmetik di Malaysia telah disokong oleh lapan informan 
yang mempunyai latar belakang syariah dan sains, iaitu alkohol yang terhasil 
bukan diproses secara pembuatan arak (khamar) maka ia diharuskan. 

Sebaliknya, sekiranya alkohol itu diproses daripada pembuatan arak maka ia 
diharamkan dalam Islam.  
 
 
Kajian ini membuktikan bahawa produk kosmetik yang mengandungi alkohol 
adalah selamat digunakan oleh pengguna Islam sekiranya alkohol itu diproses 
melalui proses-proses tertentu iaitu semula jadi, penapaian, dan sintetik. Selain 
itu, penggunaan alkohol dalam produk kosmetik memberikan implikasi kepada 
masyarakat dalam aspek hukum halal dan haram. Dapatan kajian ini juga dapat 
meningkatkan pengetahuan pengguna Muslim terhadap hukum penggunaan 
alkohol yang terdapat dalam produk kosmetik. 

Abstract of thesis presented to the Senate of Universiti Putra Malaysia in 
fulfilment of the requirement for the degree of Master of Science 

 
 

HALAL STATUS OF ALCOHOL IN COSMETIC PRODUCTS IN MALAYSIA 
 
 

By 
 
 

NUR BAHIRAH BINTI BAHARUM 
 
 

February 2021 
 
 

Chair  : Mohd Daud Awang, PhD  
Faculty  : Human Ecology 
 
 
Alcohol is used not only in certain food and beverage products but also in cosmetic 
products such as perfumes, skincare products and others. Alcohol is forbidden if 
the ingredients from khamar. Therefore, this study investigated halal status of 
alcohol in branded cosmetic products in Malaysia. The following questions arises 
from this study. The first question is regarding the use of alcohol in cosmetic 
products. The second question is what is the definition of khamar according to 
syarak. The third question is what is the halal status of alcohol in branded cosmetic 
products in Malaysia and the fourth question that arose is what is the types of 
alcohol compound and the function of its safety to the consumer. This study used 
a qualitative study research design involving eight scientists and shariah experts 
as informants and it had achieved its objectives. The selection of the study sample 
was done randomly for the selected cosmetic products. Data collection methods 
in this study include interviews and participatory observations to analyse data and 
obtain more regular and complete information. Lab experiments and partial 
interview were conducted in the laboratory of Halal Products Research Institute 
Universiti Putra Malaysia to contents the safety and types of alcohol in cosmetics 
products.  
 
 
Results shows that 13 alcohol compounds have been identified in the sample. 
These alcohols are 1,3-butanediol, 2-phenoxy ethanol, 1,2-pentanediol, octanol, 
ethanol, phenyl ethyl alcohol, benzyl alcohol, 2-propanol, benzene methanol, 1-
hexanol, propylene glycol, isopropyl alcohol, and citronellol. These alcohols are 
used as cleaning agents and solvents in cosmetic products and are suitable to be 
applied to the skin. Furthermore, from the shariah perspective, the status of 
alcohol in cosmetic products is permissible if the alcohol is derived from a non-
khamar source. However, if the alcohol is derived from a khamar source, then it is 
considered haram. This view is supported by the eight informants from shariah 
and science backgrounds. 

This study has proven that the use of alcohol in cosmetic products is safe for 
Muslim consumers as long as the alcohol is processed through certain processes, 
namely natural, fermentation, and synthetic. In addition, the use of alcohol in 
cosmetic products will have implications for society in the aspect of halal and 
haram laws. The study also provides researchers with the knowledge to help 
Muslim consumers in determining the type of alcohol found in cosmetic products 
in the future. 

BAB 1 

 

PENGENALAN 

 
1.1 Pengenalan  

 
 

Isu halal dan haram merupakan antara isu terpenting sehingga menjadi tumpuan 
di Malaysia berikutan kaitan rapatnya dengan urusan ibadah dan keperluan 
kehidupan seharian setiap umat Islam. Umat Islam perlu mengetahui hukum-
hakam Islam terhadap sesuatu barangan dan perkhidmatan dalam kehidupan 
seperti halal, masbuh, makruh, mubah, dan haram. Setiap hukum tersebut 
menjadi panduan kepada masyarakat dalam melakukan sesuatu perkara untuk 
mengelakkan diri daripada terjerumus dalam perkara yang haram. 
 
 
Konsep utama Islam yang perlu dititikberatkan dalam isu produk barangan dan 
perkhidmatan ialah halal. Halal bermaksud sesuatu perkara dibenarkan atau 
tidak terlarang pengambilannya dalam Islam. Seperti yang dinyatakan dalam al-
Quran, setiap perkara yang suci dan bersih adalah halal. Masbuh bermaksud 
perkara yang menimbulkan keraguan atau syak. Jika sesuatu perkara itu diragui 
dan tidak pasti kebenaran atau larangannya menurut Islam maka ia dianggap 
masbuh. Selain itu, hukum makruh merujuk perkara yang tidak digalakkan atau 
dibenci pengambilannya oleh Allah. Mubah pula merupakan perkara yang 
apabila dikerjakan tidak akan mendatangkan dosa atau pahala kepada 
pelakunya. Akhir sekali, haram membawa maksud perkara yang dilarang atau 
ditegah pengambilannya menurut Islam kerana dalam al-Quran ada disebut 
perkara yang diharamkan sama sekali bagi umat Islam antaranya ialah bangkai, 
darah, babi dan minuman yang memabukkan. Sebagai panduan bagi umat 
Islam, al-Quran, as-Sunnah, ijmak, dan qiyas merupakan sumber utama 
Syariah. Justeru, umat Islam dapat memahami dengan jelas tentang isu-isu 
semasa hasil pengeluaran fatwa berdasarkan sumber-sumber tersebut. 
 
 
Dalam menjelaskan konsep halal dan haram dari perspektif Islam, Dr. Yusuf Al-
Qaradhawi menyatakan terdapat beberapa prinsip yang perlu diketahui iaitu 
setiap perkara itu pada asalnya adalah harus. Menurutnya, prinsip pertama yang 
diperkenalkan oleh Islam ialah setiap perkara bermanfaat yang dicipta oleh Allah 
SWT pada asalnya adalah harus. Tiada perkara yang haram melainkan yang 
telah dinyatakan pengharamannya menerusi nas sahih dan jelas oleh syarak. 
Prinsip kedua ialah Islam membataskan kuasa menghalalkan dan 
mengharamkan sesuatu perkara kerana ia bukan hak manusia sebaliknya 
adalah hak Allah SWT. Sesiapa yang melakukan sedemikian telah melanggar 
batasan sebagai hamba dan hak Allah menurut syariat.  
 
 
Seterusnya, menghalalkan perkara yang haram termasuk dalam perbuatan dosa 
besar yang menyebabkan murtad dan kufur lagi jatuh syahadah ialah 

mengharamkan perkara yang dihalalkan oleh Allah SWT. Prinsip keempat iaitu 
mengharamkan yang halal akan mengakibatkan timbulnya kejahatan dan 
bahaya kerana ia merupakan hak Allah SWT sebagai pencipta yang 
memberikan nikmat kepada manusia. Hanya Dia (Allah) yang berhak 
menetapkan pembebanan hukum (taklif) dan syiar-syiar ibadah. Prinsip terakhir 
ialah apabila terdapat sesuatu perkara yang halal maka tidak perlu memilih yang 
haram iaitu antara kebaikan Islam yang memudahkan manusia ialah, Islam tidak 
akan mengharamkan sesuatu perkara melainkan ia digantikan dengan perkara 
yang lebih baik yang dapat memenuhi keperluan dalam hal berkenaan. 
 
 
Islam tidak melarang seseorang untuk berhias terutamanya bagi kaum wanita 
mahupun lelaki. Namun ia tidak perlulah berlebih-lebihan malah hanya sekadar 
perlu sahaja. Kecantikan ialah suatu perkara subjektif yang menjadi idaman 
setiap wanita. Tidak dinafikan begitu banyak wanita di zaman moden era 
globalisasi ini yang lebih mementingkan kecantikan paras rupa berbanding 
keindahan jiwa. Mereka sanggup menghabiskan sejumlah besar wang ringgit 
untuk mendapatkan alat kecantikan dan kosmetik supaya dapat menampakkan 
kelainan paras rupa dan memiliki kulit yang cerah dan cantik. Maka tidak 
hairanlah jika seseorang itu ingin kelihatan lebih cantik dan bergaya setiap kali 
memulakan kehidupan harian.  
 
 
Firman Allah SWT “Wahai anak Adam, pakailah pakaianmu yang indah setiap 
(memasuki) masjid. Makan dan minumlah, tapi janganlah berlebih-lebihan. 
Sesungguhnya Allah tidak menyukai orang-orang yang lebih-lebihan” (Surah Al-
A’raaf, 7:31).  
 
 
Sejak kebelakangan ini, kebanyakan individu menggunakan produk kosmetik 
berjenama yang terdapat dalam pasaran kerana kemampuannya untuk 
menghasilkan kecantikan, memutihkan, menguatkan tulang, mengurangkan  
penuaan terhadap wajah dan sebagainya. Masalah berkaitan produk kecantikan 
yang dihadapi pengguna ialah mereka perlu mengetahui hukum bagi setiap 
produk yang digunakan. Namun begitu, perkembangan teknologi masa kini telah 
menghasilkan bahan yang semakin canggih dari semasa ke semasa sehingga 
menimbulkan kekeliruan kepada penguna dalam memilih produk kosmetik yang 
lebih selamat.  
 
 
Dewasa ini, alkohol banyak digunakan sebagai bahan aktif dalam produk 
kosmetik seperti minyak wangi, produk penjagaan kulit, losyen, dan lain-lain. 
Alkohol yang dicampurkan dengan beberapa bahan kimia lain dapat 
menghasilkan tekstur kulit yang lebih tegang dan licin. Apabila seseorang 
Muslim mendengar perkataan ‘alkohol’ biasanya mereka akan terbayangkan 
arak. Persepsi ini tidak tepat kerana alkohol hakikatnya tidaklah haram 
melainkan ia diambil daripada arak.   
 
 
Menurut Al-Jawi et al. (2007), perkataan alkohol berasal daripada kalimah Arab 
iaitu al-kuhul yang bermaksud intipati iaitu cecair mudah terbakar dan 

memabukkan yang terdapat dalam minuman keras dan lain-lain. Selain itu, 
Abdullah (2017) membahaskan bahawa alkohol yang dihasilkan untuk tujuan 
kosmetik bukanlah arak kerana penghasilannya melalui dua proses, iaitu: 
 
i. Proses kimia (hydration of alkenes) iaitu penghidratan alkena 

Proses kimia ini menggunakan bahan daripada sumber minyak tanah 
iaitu hasil pemecahan gasolin ataupun hidrokarbon yang menghasilkan 
etena. Etena bersatu dengan air untuk menghasilkan alkohol. 
 

ii. Proses penapaian (fermentation) 
Proses penapaian ialah proses anaerobik iaitu tindak balas tanpa 
kehadiran oksigen. Penggunaan alkohol dalam perubatan sudah 
banyak dibincangkan oleh sarjana (ahli fikah) Islam. Kebanyakan ulama 
menyatakan penggunaan alkohol dalam perubatan adalah makruh. 
Namun begitu, sarjana Islam semasa Dr. Yusuf Al-Qaradhawi 
menegaskan berubat dengan alkohol adalah harus dengan syarat 
mempunyai alasan yang munasabah dan diterima syarak. 

 
 
Di samping itu, kajian Mahaiyadin dan Osman (2017) menyatakan bahawa 
alkohol ialah sejenis bahan kimia berasaskan metanol (kayu-kayan) atau etanol 
(biji-bijian) yang banyak kegunaannya antaranya dalam pelbagai produk ubat-
ubatan, makanan, minuman ringan, dan kosmetik. Oleh itu, alkohol yang 
digunakan dalam produk kosmetik perlulah diketahui dengan lebih mendalam 
dan tepat mengenai zatnya sama ada bersih atau najis dengan merujuk kepada 
para ilmuan Islam dan ahli sains. 
 
 
Berdasarkan perbincangan di atas, kajian ini memberikan penekanan yang 
mendalam terhadap status halal alkohol yang terdapat dalam produk kosmetik 
khususnya produk berjenama di Malaysia dalam memastikan ia selamat untuk 
digunakan oleh pengguna Islam 
 
 
1.2 Penyataan Masalah 
 
 
Pada dasarnya, alkohol merupakan zat yang suci kecuali apabila diproses 
melalui pembuatan arak maka ia dianggap najis dan haram digunakan. Oleh itu, 
kebanyakan umat Islam mempunyai kefahaman bahawa alkohol yang 
digunakan dalam produk kecantikan adalah haram kerana sama seperti khamar 
(arak). Menurut Jamaluddin et al. (2011), terdapat dua jenis penggunaan 
alkohol: 
 
(i) Alkohol Dalaman (internal) atau (unnatured alcohol) tidak dinyah-aslikan 

seperti bahan minuman iaitu minuman birkarbonat atau bahan 
campuran dalam makanan, manakala, 

 
(ii) Alkohol luaran (external) atau (denature alcohol) dinyah-aslikan 

melibatkan sapuan seperti minyak wangi, krim, semburan dan 
sebagainya. 

Penyelidik melihat perbincangan tentang status halal alkohol dalam produk 
kosmetik perlu diketengahkan. Kajian tentang penggunaan alkohol dalam 
produk kosmetik perlu dijalankan dengan lebih mendalam dengan 
menitikberatkan proses penghasilan alkohol iaitu secara semula jadi, penapaian, 
atau sintetik. Menurut kajian Noor et al. (2018), alkohol yang diproses secara 
penapaian atau fermentasi melalui perubahan kimia yang disebabkan oleh 
tindak balas yis atau bakteria untuk menghasilkan minuman, makanan, dan 
kosmetik. Namun, tidak semua alkohol yang digunakan dalam produk kosmetik 
berasal daripada arak yang melalui proses penapaian untuk membuat minuman 
yang memabukkan. Malah dengan teknologi hari ini penghasilan alkohol secara 
kimia telah dijalankan secara meluas bagi kegunaan pelbagai industri.  
 
 
Persoalannya, sebahagian pengguna Islam terutamanya wanita masih keliru 
dan sukar memahami berkenaan status halal produk kosmetik berjenama di 
Malaysia. Tanpa pengetahuan yang mendalam, pengguna Islam tidak dapat 
mengenal pasti status halal alkohol yang digunakan dalam produk kosmetik 
secara jelas. Beberapa pandangan mengharuskan penggunaan alkohol dalam 
kosmetik. Contohnya, Jamaludin et al. (2011) menyatakan terdapat beberapa 
pandangan yang telah dikeluarkan oleh Nadwah Fiqh Perubatan iaitu bahan 
alkohol tidak bersifat najis dari segi hukum syarak. Oleh itu, penggunaan alkohol 
sebagai bahan pencuci kulit dan kecederaan, ubat-ubatan, dan pembunuh 
kuman bukanlah satu masalah. Begitu juga penggunaan alkohol dalam minyak 
wangi diharuskan atas sebab-sebab tertentu kerana alkohol tidak semestinya 
berasal daripada bahan yang diharamkan dalam Islam. Oleh itu, penyelidik telah 
mengambil inisiatif untuk mengenal pasti status halal alkohol dalam produk 
kosmetik berjenama di Malaysia. Ini bagi menjelaskan lagi persoalan hukum 
alkohol dan arak yang selalu dikaitkan oleh sebahagian masyarakat Islam di 
Malaysia. 
 
 
Di samping itu, penyelidik ingin mengenal pasti kehadiran alkohol dalam produk 
kosmetik yang menepati standard alkohol dan keselamatan bahan ke atas kulit. 
Ini kerana halal bukan sahaja halal pada zat sesuatu tetapi juga pada tahap 
keselamatan pengguna.  Kajian Shohaimi et al. (2018) menjelaskan alkohol 
dalam produk sediaan seperti ubat-ubatan luaran, kosmetik, dan pewangi 
adalah bahan pelarut tidak najis maka diharuskan penggunaannya sekiranya 
alkohol tersebut tidak dihasilkan melalui pembuatan arak. Berdasarkan kajian 
barat, Fatwa Majlis Ugama Indonesia membahaskan alkohol yang dihasilkan 
secara fermentasi bukan termasuk arak, ia alkohol yang halal dan selamat 
digunakan (Albab & Nurkhasanah, 2020). 
 
 
Oleh itu, kajian ini adalah amat penting untuk meningkatkan pemahaman 
tentang status halal alkohol dalam produk kosmetik yang mencakupi kefahaman 
terhadap penghasilan alkohol dan juga keselamatan penggunaannya. 

1.3  Persoalan kajian 
 
 
Penyataan masalah memberikan gambaran umum mengenai status halal 
alkohol dalam produk kosmetik berjenama di Malaysia. Kajian ini mempunyai 
beberapa persoalan yang perlu dijawab oleh penyelidik iaitu: 
 
1. Adakah terdapat penggunaan alkohol dalam produk kosmetik? 
2. Apakah maksud arak menurut syarak? 
3. Apakah status alkohol yang terdapat di dalam produk kosmetik? 
4. Apakah jenis sebatian alkohol dan fungsi keselamatannya kepada 

pengguna? 
 
 
1.4 Objektif Kajian 
 
 
Berdasarkan perbincangan di atas, objektif umum kajian ini adalah untuk: 
 
1. Mengkaji penggunaan alkohol dalam produk kosmetik. 
2. Mengenal pasti definisi arak menurut pandangan syarak 
3. Mengenal pasti status halal produk kosmetik berjenama di Malaysia. 
4. Mengenal pasti kehadiran alkohol dalam produk kosmetik berjenama di 

Malaysia menepati standard alkohol dan keselamatan bahan. 
 
 
1.5 Kepentingan kajian 
 
 
Kajian ini penting untuk kepada masyarakat bagai mengetahui status alkohol 
dalam produk kosmetik, khususnya produk kosmetik yang berjenama supaya 
mereka menjadi lebih proaktif dalam memilih produk untuk tujuan yang 
bermanfaat. Kajian ini juga mempunyai beberapa peranan iaitu: 
 
• Menggalakkan pengguna menggunakan produk kosmetik yang dijamin 

halal bagi menjamin kesejahteraan masyarakat Islam, 
• Membantu meningkatkan keperihatinan masyarakat Islam mengenai 

status halal atau haram produk kosmetik, 
• Memastikan status halal bagi produk kosmetik beralkohol dalam 

kalangan masyarakat di Malaysia, 
• Memastikan penggunaan alkohol tidak memberi kemudharatan kepada 

pengguna. 
 
 
Oleh itu, kajian ini dapat menyumbang idea dan membantu para penyelidik akan 
datang dalam menjalankan kajian terhadap isu halal alkohol dalam produk 
kosmetik dengan lebih mendalam bagi kesejahteraan hidup masyarakat di 
Malaysia khususnya umat Islam. 
 

© C
OPYRIG

HT U
PM



6 
 

 
 
1.6 Takrifan Istilah 
 
 
1.6.1 Halal  
 
 
Kitab Al-Ta’rifat karya Al-Jujani dan Ali (1998) menjelaskan terdapat dua 
pengertian bagi ‘halal’ iaitu yang pertama membolehkan segala perkara yang 
memenuhi keperluan hidup seperti makanan, minuman, dan ubat-ubatan. 
Kedua, dibenarkan memanfaatkan sesuatu termasuk makan, minum, dan 
mengerjakan sesuatu yang telah ditentukan berdasarkan dalil. Selain itu, halal 
juga mempunyai maksud yang sama dengan mubah. Mubah atau harus 
bermaksud kebaikan adalah jalan yang dibebankan antara melakukan dan 
meninggalkan atau lebih difahami sebagai tidak dilarang mahupan digalakkan 
(Muhammad Salam, 1972). 
 
 
Halal bermaksud perkara yang dibolehkan atau melakukan sesuatu mengikut 
undang-undang Islam. Wahab dan Azhar (2014) menjelaskan halal membawa 
maksud yang luas dan sinonim dengan tatacara hidup orang Islam yang 
menitikberatkan aspek halalan tayyiban iaitu kesucian, amalan kebersihan, dan 
kehidupan yang sihat. Perkataan halal itu sendiri berasal daripada kalimah Arab 
halla, yahillu, hilan, dan wahalalan yang bermaksud dibenarkan atau dibolehkan 
oleh hukum syarak (Muhammad et al., 2008). 
 
  
Halal dari segi bahasa adalah berlawanan dengan haram, manakala dari segi 
istilah ia ditakrifkan sebagai sesuatu yang harus iaitu perkara yang dibenarkan 
menurut syarak. Menurut Al-Qaradhawi, halal dari segi istilah adalah perkara 
yang diharuskan (dibolehkan) yang terlepas daripada sebarang ikatan ancaman 
jika melakukannya dan syariat (Allah) memberikan keizinan untuk 
melakukannya (Rosele et al., 2013). 
 
 
Tuntutan untuk mencari yang halal dinyatakan dalam Surah Al-Baqarah ayat 168 
yang bermaksud: 
 
“Wahai sekalian manusia! Makanlah dari apa yang ada di bumi yang halal lagi 
baik, dan janganlah kamu ikut jejak langkah syaitan, kerana sesungguhnya 
syaitan itu ialah musuh yang terang bagi kamu.” 
 
  
Di samping itu, Dr. Basri (2009) menyatakan pengertian halal dalam buku beliau 
Isu-isu Fiqh Halal & Haram Semasa Jilid 1 iaitu menurut majoriti sarjana Islam 
silam, halal ialah perkara harus yang tiada dalil syarak yang mengharamkannya. 
Menurut Muchtar Ali (2016), istilah halal terkandung dalam al-Quran dan 
mempunyai beberapa konsep yang berbeza iaitu sebahagiannya berkaitan 
dengan makanan dan minuman. Perkataan halal banyak disebut dalam hadis 
Nabi Muhammad SAW. Selain itu, beliau juga menerangkan halal secara istilah 

merujuk sesuatu perbuatan yang dibenarkan syariat untuk melakukannya. 
Dalam kajian ini, penyelidik memilih untuk mengkaji status halal alkohol dalam 
produk kosmetik iaitu dari sudut hukum penggunaan alkohol menurut para 
sarjana Islam semasa. 
 
 
1.6.2  Alkohol 
  
 
Menurut Kamus Dewan Bahasa dan Pustaka (2017), definisi alkohol: 1. alkohol 
ialah cecair mudah terbakar dan memabukkan yang terdapat dalam minuman 
keras. 2. minuman keras; beralkohol mengandungi alkohol: jangan minum 
minuman ~ atau bergas; elakkan merawat luka dan calar dengan larutan. Istilah 
alkohol juga merujuk salah satu sebatian organik dalam kumpulan berfungsi 
alkohol, iaitu etanol yang merupakan komponen psikoaktif utama dalam arak 
dan menyebabkan mabuk (Najiha & Nadiah, 2014).  
 
 
Berdasarkan kajian Bahagian Hab Halal JAKIM (2020), alkohol ialah satu siri 
organik yang terdiri daripada jujukan karbon (C), hidrogen (H), dan oksigen (O). 
Rumusan am bagi alkohol ialah R-OH, dengan R mewakili sebatian hidrokarbon 
atau kumpulan alkil (CnH2n+1) dan fungsi hidroksil (OH) terikat pada atom 
karbon. Terdapat beberapa jenis alkohol yang sering digunakan dalam produk 
seperti etanol, propilena glikol (1,2-propanediol), isopropanol (2-propanol), 
xylitol, sorbitol, gliserol, isomalt dan sebagainya. Alkohol juga mempunyai 
peranan tersendiri dalam industri makanan dan bukan makanan. Penghasilan 
alkohol dalam makanan adalah melalui proses fermentasi gula dan kanji tetapi 
melibatkan proses lanjutan dan penyulingan sehingga mencapai kepekatan 
etanol sebanyak 95–99 peratus (Zainal Abidin et al., 2016). 
 
 
Tujuan kajian ini adalah untuk mengetahui tentang alkohol yang diproses dan 
dibuat daripada bahan yang selamat dan harus digunakan dalam produk 
kosmetik melalui proses-proses tertentu seperti semula jadi, penapaian, dan 
sintetik. 
 
 
1.6.3  Produk Kosmetik 
 
 
‘Produk’ ditakrifkan dalam Kamus Dewan Bahasa dan Pustaka (2017) sebagai 
sesuatu barang atau perkhidmatan yang dikeluarkan oleh kilang atau yang 
ditawarkan oleh institusi. Maksud ‘kosmetik’ pula menurut Kamus Dewan 
Bahasa dan Pustaka Edisi Kedua (2017) ialah alat solek atau bahan yang 
digunakan untuk mencantikkan rupa seseorang. Antara contoh produk kosmetik 
ialah pencuci muka, losyen kulit, krim muka, gincu, dan minyak wangi. 
 
 
Kajian Noor Hidayah (2019) memberikan kosmetik takrifan yang lebih terperinci 
dan jelas iaitu bahan atau sediaan untuk digunakan di bahagian luaran badan 
manusia seperti kulit, rambut, kuku, bibir dan lain-lain yang bertujuan untuk 

membersihkan, mewangikan, mengubah penampilan, menghilangkan bau 
badan, melindungi, dan mengekalkan tubuh badan dalam keadaan baik. 
Menurut pendapat Jaludin et al. (2018), kosmetik merujuk bahan atau sediaan 
yang dibuat untuk menyentuh bahagian luar badan seperti epidermis, rambut, 
kuku, bibir dan sebagainya dengan tujuan untuk membersihkan, mewangikan, 
mengubah penampilan, menghilangkan bau, dan melindungi kulit dengan lebih 
baik. Sehubungan dengan itu, Prof Dr. Nasaruddin (2014) menyatakan kosmetik 
ialah sesuatu yang harus diletakkan pada anggota badan manusia untuk 
melindungi kulit daripada terdedah kepada cahaya matahari. Selain itu, takrifan 
lain bagi kosmetik menurut pakar Jepun T. Mitsui (1997) ialah kosmetik merujuk 
suatu kegunaan yang dilakukan secara gosokan, percikan, atau penggunaan 
kepada tubuh badan untuk membersihkan, mencantikkan, dan mengekalkan 
kesihatan kulit.  
 
 
Dalam kajian ini, produk kosmetik diistilahkan sebagai penentuan produk 
kosmetik yang mengandungi alkohol seperti Simple, Safi, Alia dan sebagainya 
adalah selamat dan halal untuk digunakan. 
 
 
1.7 Kerangka Konseptual 
 
 
Kerangka konseptual kajian ini dibentuk berdasarkan tiga objektif kajian yang 
dikemukakan pada peringkat awal kajian. Selain itu, kerangka konseptual ini 
dibina untuk memberikan gambaran dan garis panduan kepada penyelidik 
mengenai konsep kajian ini. 
 
 
 
 
 
 
 
 
 
  

 
 

Rajah 1.1: Garis Panduan Kajian 
 
 
Rajah 1.1 menunjukkan garis panduan kajian yang telah dijalankan oleh 
penyelidik. Dalam kajian ini, penyelidik mengenal pasti status halal alkohol yang 
terdapat dalam produk kosmetik berjenama di Malaysia. Penyelidik membawa 
beberapa produk yang berkaitan ke makmal untuk dikaji dan dikenal pasti jenis 
alkohol yang terkandung menggunakan alatan yang bersesuaian dan melalui 
perbincangan dengan pakar sains yang mahir dalam bidang tersebut. 
Seterusnya, selepas pakar sains mengenal pasti jenis alkohol dalam produk 
kosmetik berkenaan, penyelidik mendapatkan penjelasan yang lebih mendalam 
mengenai alkohol berdasarkan pandangan syariah dan fatwa Malaysia tentang 

Status 

Halal 

Alkohol 

dalam 

Produk 

Kosmetik 

Berjenama 

Sains 
Fatwa 

dan 

Maqasid 

Hukum 

dan 

Selamat 

penggunaannya oleh umat Islam. Akhirnya, penyelidik mengenal pasti hukum 
dan keselamatan penggunaan alkohol dalam kosmetik bagi masyarakat Islam di 
Malaysia. 
 
 
1.8 Rumusan 
 
 
Penggunaan alkohol secara meluas dalam pelbagai produk menimbulkan 
kesukaran kepada umat Islam untuk menghindarinya. Dalam kajian ini, 
penyelidik meneliti dengan mendalam mengenai status halal alkohol dalam 
produk kosmetik di Malaysia. Selain itu, kajian ini juga akan memberikan 
penjelasan yang mendalam mengenai alkohol. Penggunaan alkohol dalam 
produk kosmetik perlu diketahui tahap keselamatannya agar tidak 
memudaratkan dan halal bagi masyarakat beragama Islam. Oleh itu, umat Islam 
perlu berhati-hati dalam memilih produk kosmetik yang mengandungi alkohol 
agar dijamin halal dalam memastikan kehidupan yang sejahtera.  

